
SUĠĠERIMENTI

Il-Kumitat għall-Kultura u l-Edukazzjoni jistieden lill-Kumitat għall-Affarijiet Legali, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Ifakkar li midja ħielsa u pluralistika hija s-sinsla tas-soċjetajiet demokratiċi; ifakkar li s-
servizzi tal-midja tradizzjonali huma rregolati b'mod riġidu sabiex jiġu żgurati l-libertà 
tal-espressjoni u l-libertà editorjali fir-rigward tal-kontenut li jippubblikaw; jitlob li 
jittieħdu passi biex b'mod partikolari jiġu salvagwardjati d-disponibbiltà u l-
aċċessibbiltà ta' kontenut leċitu li fir-rigward tiegħu jkun hemm ir-responsabbiltà 
editorjali, u l-obbligazzjoni hija rrikonoxxuta, jew li jiġi prodott minn ġurnalisti, u l-
midja l-oħra kollha li diġà hija soġġetta għal sorveljanza indipendenti ġeneralment 
rikonoxxuta fuq pjattaformi oħra jew f'servizzi oħra, sabiex il-kontenut tagħhom ma 
jkun soġġett għall-ebda kontroll addizzjonali, filwaqt li jiġu applikati regoli ċari u 
effettivament infurzabbli dwar it-trasparenza u l-obbligazzjoni tal-pjattaformi fir-
rigward tal-privatezza tad-data, is-sigurtà online, u l-infurzar tad-drittijiet fundamentali; 
jinnota, għalhekk, li huma meħtieġa oqfsa kompatibbli għall-ambjenti online u offline u 
li d-deċiżjonijiet editorjali u l-proċessi algoritmiċi tal-pjattaformi, u t-tneħħija tal-
kontenut mill-pjattaformi online, jista' jkollhom impatt kbir ħafna fuq il-libertà tal-
espressjoni u fuq l-aċċess għall-informazzjoni;

2. Iqis li, minħabba l-progress teknoloġiku mgħaġġel u l-iżvilupp ta' prodotti u servizzi 
ġodda, kwalunkwe proposta leġiżlattiva ġdida għal Att dwar is-Servizzi Diġitali 
għandha toffri soluzzjonijiet fit-tul li jibqgħu validi għall-ġejjieni filwaqt li taġġorna u 
tiċċara l-obbligazzjoni u r-regoli ta' sikurezza għall-pjattaformi, is-servizzi u l-prodotti 
diġitali, mingħajr ma toħloq ostakli mhux ġustifikati li jxekklu t-tkabbir fis-servizzi 
diġitali; jenfasizza li kwalunkwe miżura ġdida għandha tkun proporzjonata u li l-
implimentazzjoni prattika ta' dawn il-miżuri għandha tqis il-kapaċità finanzjarja u s-
sehem mis-suq tal-fornituri rispettivi kkonċernati fl-Istati Membri u fl-Unjoni sabiex 
tgħin biex tiżgura kundizzjonijiet ekwivalenti ta' kompetizzjoni u tippromwovi l-
kompetizzjoni;

3. Jenfasizza li l-kontenut li huwa leċitu u legalment kondiviż skont id-dritt tal-Unjoni jew 
id-dritt nazzjonali għandu jibqa' online u li kwalunkwe tneħħija ta' tali kontenut ma 
tridx twassal għall-identifikazzjoni ta' utenti individwali jew għall-ipproċessar tad-data 
personali tagħhom;

4. Ifakkar li l-obbligi ta' trasparenza li japplikaw għall-pjattaformi u s-servizzi tal-midja li 
joperaw online għandhom japplikaw ukoll għas-sjieda tagħhom u għas-sorsi ta' 
finanzjament tagħhom;

5. Iqis li l-ħolqien ta' ambjent adatt huwa vitali biex jiġi sfruttat il-potenzjal sħiħ tas-suq 
uniku diġitali; jenfasizza li l-qafas adatt jinvolvi li l-ambjent online jiġi ttrattat b'mod 
simili għal dak offline, inkluż fir-rigward tar-reklamar u t-tassazzjoni;

6. Jitlob ambjent diġitali sikur b'approċċ ibbilanċjat rigward id-drittijiet fundamentali 
għall-promozzjoni tad-diversità tal-opinjoni, in-newtralità tan-network, il-libertà tal-
espressjoni u tal-informazzjoni, kif ukoll il-protezzjoni tal-proprjetà; jinnota li l-

komunikazzjoni dejjem issir f'kuntest partikolari, u li, fl-istess ħin, huma meħtieġa 
miżuri biex jiġi żgurat li l-kontenut illegali jitneħħa minnufih u ma jerġax jidher; jitlob 
għalhekk li l-proċeduri awtomatizzati jkunu soġġetti għal prinċipji etiċi, għat-
trasparenza, l-obbligu ta' rendikont, kif ukoll għas-sorveljanza u l-kontroll mill-
bniedem; jenfasizza li tali proċeduri jridu jiġu kkomplementati b'mekkaniżmi effiċjenti 
ta' lment u ta' rimedju għall-utenti, li jiżguraw li l-ilmenti jiġu pproċessati mingħajr 
dewmien bla bżonn biex jiġu ssalvagwardjati l-libertajiet fundamentali tal-
komunikazzjoni;

7. Jistieden lill-Kummissjoni tiżgura li l-operaturi tal-pjattaformi jagħmlu disponibbli 
rapporti ta' trasparenza li jinkludu informazzjoni dwar l-għadd ta' każijiet fejn il-
kontenut ikun ġie identifikat b'mod żbaljat bħala illegali jew bħala li jkun ġie kondiviż 
illegalment, u li l-awtoritajiet kompetenti jagħmlu disponibbli informazzjoni dwar l-
għadd ta' każijiet fejn it-tneħħija tkun wasslet għall-investigazzjoni u l-prosekuzzjoni ta' 
reati;

8. Jappella għall-użu tal-mezzi teknoloġikament fattibbli kollha biex jiġi miġġieled il-
kontenut illegali minn naħa, kif ukoll biex jiġu miġġielda l-kontenut ta' ħsara, id-
diżinformazzjoni, il-propaganda u d-diskors ta' mibegħda, min-naħa l-oħra; jenfasizza li 
l-użu ta' dawn il-mezzi għandu jkun ibbażat fuq sorveljanza regolatorja u ġudizzjarja; 
jissottolinja li tali miżuri ma jistgħu jwasslu għall-ebda miżura ta' kontroll ex ante jew 
upload-filtering ta' kontenut, li ma jikkonformawx mal-Artikolu 15 tad-
Direttiva 2000/31/KE tal-Parlament Ewropew u tal-Kunsill1;

9. Jinnota li, minbarra l-obbligi rigward it-trasparenza u d-drittijiet fundamentali, miżuri 
effettivi dwar il-kapaċità tas-sejbien u tal-identifikazzjoni tal-kontenut u r-
restrizzjonijiet fuq l-awtoreferenzjar espliċitu jistgħu jagħtu kontribut sinifikanti għat-
tixrid ta' kontenut leċitu, il-promozzjoni ta' informazzjoni u l-pluraliżmu tal-midja, id-
diversità kulturali u lingwistika u l-aċċess għal kontenut ta' kwalità u ta' valur għall-
pubbliku; jiġbed l-attenzjoni għall-prattiki tajba ta' koregolamentazzjoni u ta' 
awtoregolamentazzjoni, li jsaħħu l-kooperazzjoni bejn il-pjattaformi, id-detenturi tad-
drittijiet, il-verifikaturi tal-fatti, l-awtoritajiet u l-utenti u li jippermettu lill-utenti 
jkollhom kontroll billi jippermettulhom jissenjalaw kontenut dubjuż; jirrimarka li s-
servizzi tal-midja soċjali għandhom jissenjalaw dejjem aktar il-kontenut qarrieqi;

10. Jitlob li r-regoli speċifiċi għas-settur, li jservu biex jintlaħqu l-objettivi mifruxa mas-
soċjetà kollha u li jikkonkretizzawhom għal ċerti setturi, bħad-Direttivi (UE) 2010/132 u 
(UE) 2019/7903 tal-Parlament Ewropew u tal-Kunsill, jieħdu preċedenza fuq ir-regoli 
ġenerali sabiex jiżguraw id-drittijiet tal-awturi u tal-artisti fl-ambjent diġitali.

1 Id-Direttiva 2000/31/KE tal-Parlament Ewropew u tal-Kunsill tat-8 ta' Ġunju 2000 dwar ċerti aspetti legali tas-
servizzi minn soċjetà tal-informazzjoni, partikolarment il-kummerċ elettroniku, fis-Suq Intern ("Direttiva dwar 
il-kummerċ elettroniku") (ĠU L 178, 17.7.2000, p. 1.).
2 Id-Direttiva 2010/13/UE tal-Parlament Ewropew u tal-Kunsill tal-10 ta' Marzu 2010 dwar il-koordinazzjoni ta' 
ċerti dispożizzjonijiet stabbiliti bil-liġi, b'regolament jew b'azzjoni amministrattiva fi Stati Membri dwar il-
forniment ta' servizzi tal-media awdjoviżiva (Direttiva dwar is-Servizzi tal-Media awdjoviżiva) (ĠU L 95, 
15.4.2010, p. 1):
3 Id-Direttiva (UE) 2019/790 tal-Parlament Ewropew u tal-Kunsill tas-17 ta' April 2019 dwar id-drittijiet tal-
awtur u drittijiet relatati fis-Suq Uniku Diġitali u li temenda d-Direttivi 96/9/KE u 2001/29/KE (ĠU L 130, 
17.5.2019, p. 92).

11. Jitlob lill-Kummissjoni tikkunsidra l-ġurisprudenza nazzjonali reċenti li tistabbilixxi 
30 minuta bħala l-perjodu ta' żmien biex il-fornituri tas-servizzi jneħħu kontenut li 
jikser il-liġi u tiċċara l-kunċett ta' "malajr" fir-rigward ta' kontenut live;

12. Itenni li s-sistemi ta' aċċess għad-data favur il-kompetizzjoni li jikkomplementaw l-
infurzar tal-liġi dwar il-kompetizzjoni għandhom ifittxu li jiddeċentralizzaw id-data 
miżmuma mid-detenturi tad-data, filwaqt li jżommu l-inċentivi għall-innovazzjoni 
għall-benefiċċju tal-konsumaturi;

13. Jiġbed l-attenzjoni għall-fatt li l-libertajiet fundamentali, bħal-libertà tal-kelma, l-għażla 
tal-konsumatur u d-dritt għall-privatezza, għandhom ikunu fil-qalba tar-regoli l-ġodda, 
bil-għan li jinkisbu kundizzjonijiet ekwivalenti ta' kompetizzjoni fis-settur kollu;

14. Jenfasizza l-importanza li jitneħħew l-ostakli, ir-restrizzjonijiet u l-piżijiet attwali u 
potenzjali ġodda fil-forniment ta' servizzi diġitali, speċjalment għall-SMEs u n-negozji 
ġodda, filwaqt li fl-istess ħin jiġi żgurat li l-imġiba tal-pjattaformi tkun responsabbli u 
mhux diskriminatorja u li l-obbligi jkunu proporzjonali, kemm online kif ukoll offline;

15. Jemmen bil-qawwa li hemm bżonn li tissaħħaħ ir-responsabbiltà tal-pjattaformi f'dak li 
għandu x'jaqsam ma' prodotti illegali u mhux sikuri, u b'hekk is-suq uniku diġitali jiġi 
msaħħaħ; ifakkar li, f'każijiet bħal dawn, ir-responsabbiltà tal-pjattaformi għandha tkun 
adattata għall-iskop tagħhom, filwaqt li jitqiesu s-salvagwardji tal-konsumatur li jkunu 
ġew stabbiliti u li għandhom jiġu osservati l-ħin kollu, u l-istabbiliment ta' miżuri ta' 
rimedju konkomitanti għall-bejjiegħa bl-imnut u għall-konsumaturi; jemmen li s-
sistema tista' tiffunzjona biss jekk l-awtoritajiet tal-infurzar ikollhom biżżejjed setgħat, 
għodod u riżorsi biex jinfurzaw id-dispożizzjonijiet u jikkooperaw b'mod effiċjenti fil-
każijiet li jkollhom element transnazzjonali;

16. Jenfasizza l-ħtieġa li r-regoli tal-Unjoni u dawk nazzjonali jiġu aġġornati, modifikati, 
jiġu magħmula aktar komprensibbli, aktar ċari u trasparenti, filwaqt li, fl-istess ħin, 
jitneħħew id-dispożizzjonijiet regolatorji mhux meħtieġa u skaduti, aktar milli jiżdiedu 
aktar dispożizzjonijiet regolatorji, bil-għan li jirriflettu l-avvanzi teknoloġiċi kurrenti.

